[image: ]




[bookmark: _GoBack]
	

KONTSULTA PUBLIKOA, EMAKUMEEN AURKAKO INDARKERIA MATXISTAREN BIKTIMEN SEME-ALABA UMEZURTZENTZAKO LAGUNTZA EKONOMIKOARI BURUZKO DEKRETU-PROIEKTUA EGIN AURREKOA.



Administrazio Publikoen Administrazio Prozedura Erkidearen urriaren 1eko 39/2015 Legearen 133.1 artikuluan aurreikusitakoa betez, aurretiazko kontsulta honen helburua da etorkizuneko arauak uki ditzakeen pertsona eta erakunde adierazgarrienen iritzia jasotzea honako hauei buruz:
• Ekimenarekin konpondu nahi diren arazoak
• Onartzeko beharra eta egokitasuna
• Arauaren helburua
• Izan daitezkeen bestelako aukera erregulatzaileak eta ez-erregulatzaileak
	Arauaren aurrekariak


	Emakumeen eta Gizonen Berdintasunerako Legea (aurrerantzean, EGBL) bigarrenez aldatzen duen martxoaren 3ko 1/2022 Legearen 57.4 b) artikulua (EHAA, 55. zk., 2022ko martxoaren 17koa).


	Konpondu nahi diren arazoak
	EGBLren 57.4 b) artikuluak emakumeen aurkako indarkeria matxistaren biktimen seme-alaba umezurtzentzako laguntza ekonomikoa aurreikusten du.

Laguntza ekonomiko honen abiapuntua da emakumeen aurkako indarkeria matxistaren ondorioz hildakoen umezurtzak indarkeria horren biktima zuzenak direla aitortzea. Laguntza honen helburua da beren bizi-garapenean ekonomikoki laguntzea eta, ahal den neurrian, eragindako kaltea konpontzen laguntzea.

Eskubide hori benetan baliatu ahal izateko, beharrezkoa da dirulaguntzaren baldintzak eta betekizunak arautzea, bai eta laguntza hori emateko prozedura garatzea ere.



	Onartzeko beharra eta egokitasuna
	Gaur egun, Euskal Autonomia Erkidegoan ez dago laguntza publiko espezifikorik emakumeen kontrako indarkeria matxistaren biktimen umezurtzei laguntza ekonomikoa emateko.

Laguntza hori aurreikusita, beharrezkoa da laguntzaren baldintzak eta betekizunak zehaztea, eta laguntza hori emateko prozedura diseinatzea, biktima horien sarbide-eskubidea ahalik eta lasterren eraginkorra izan dadin.


	Arauaren helburuak
	Dekretu berriaren helburu nagusia da EGBLren 57.4 b) artikuluan aurreikusitako laguntza ekonomikoa arautzea, prestazio hori jasotzeko eskubidea bermatzeko.

Laguntza ekonomikoaren erregulazioarekin, lege-aurreikuspen hori betetzen da, eta, kaltea konpontzen laguntzeaz gain, hildakoak izan dituzten pertsona umezurtzen babesa eta laguntza indartzeko aukera ematen du, haien kalteberatasun-egoera berezia dela eta.





	Izan daitezkeen bestelako aukera erregulatzaileak eta ez-erregulatzaileak
	Ez dago arautu gabeko beste aukerarik, laguntza ekonomikoaren lege-aurreikuspenak hura arautu eta garatzera behartzen baitu, eskubide hori eraginkorra izan dadin.

